Faqların praktikada tətbiqi.
Bakteriyaların virusları yaxud bakteriofaqlar xarici mühitdə (torpaqda,sututarlarında) geniş yayılmışlar.Xarici mühitdə sahibi aktinomisetlər olan aktinofaqlar da olur.Dizenteriya,qarın yatalağı faqları və başqa faqlar çirkab sularından alınır.Stafilofaqları burun-udlaq seliyində,dərinin səthində və yara ifrazatlarında,anaerob bakteriyaların  faqlarını yara möhtəviyyatında,torpaqda tapırlar.Mühitdə faqın olması,orada,həmin faqa həssas bakteriyaların olmasını göstərir.
Virulentli və mülayim faqlar ayırd edilir.Faqlar bakteriya hüceyrəsinə yoluxduqda,yalnız onların nuklein turşuları bakteriya hüceyrəsi daxilinə keçir,zülal qişası isə hüceyrənin xaricində qalır.Virulentli faqlar bakteriya hüceyrələrinin lizisi və yeni faq hissəciklərinin sintezi ilə qurtaran infeksiya yaradır.Mülayim faqlar isə,yoluxmuş bakteriya hüceyrələrinin lizisinə səbəb olmur.Bu faqların DNT-si bakteriya xromosomunun tərkibinə keçir və onların bölünməsi ilə qeyri-məhdud miqdarda bakteriya nəslinə ötürülür.
Bulyonda bitmiş bakteriya kulturasında virulentli faqın reproduksiyası bakteriyaların lizisi və bulyonun şəffaflaşması ilə müşayət olunur.Petri kasasında aqar mühitində bitmiş həssas bakteriyalara faqlar təsir etdikdə,ocaqlı və ya tam lizis sahələri müşahidə olunur.Bu da,faqların konsentrasiyasından və başqa amillərdən asılıdır.Ocaqlı lizis sahələri faqın neqativ koloniyaları və ya steril ləkələr adlanır.Onlar müxtəlif faqlar üçün xarakterik olan morfoloji xassələrə malikdirlər və bir faq hissəciyinin bakteriya hüceyrəsinə daxil olub reproduksiya etməsi nəticəsində əmələ gəlir.
Praktiki işlərdə faqlar aşağıdakı məqsədlər üçün tətbiq olunur:
1) Bakteriyaları faqotiplərə ayırmaq (faqotipi təyin etmək),yəni eyni bir növə aid olan bakteriyaların müxtəlif ştammlarının tipospesifik faqlar yığımına həssaslığını təyin etmək,
2) Faqodiaqnostika,yəni xəstənin orqanizmindən,məsələn,nəcisdən faqın alınması ilə infeksion xəstəliklərin dolayı yolla diaqnozunu qoymaq,
3) Faq titrinin artması reaksiyasının (FTAR) köməyi ilə xarici mühitdə və xəstələrin nəcisində infeskion xəstəliklərin törədicilərinin indikasiyası,
4) Faqoprofilaktika – xəstəlik ocağında olan şəxslər arasında bəzi xəstəliklərin (məsəslən,dizenteriya) qarşısını almaq,
5) Şikella,protej,stafilokok,göy-yaşıl irin çöpləri və başqaları tərəfindən əmələ gələn xəstəliklərin faqoterapiyası üçün tətbiq olunur.
